
Congregatio  de  causis  sanctorum

LABACENsis
BEATIFICATIONIS  et  CANONIZATIONIS

Servi  Dei
IOANNIS  FRANCISCI  GNIDOVEC
Episcopi  Scopiensis
(1873-1939)

____________________

DECRETUM  SUPER  virtutibus
«Eritis mihi testes... usque ad ultimum terrae» (Act 1,8).

Haec, quae Dominus Iesus affirmavit, haud dubium est quin Ioannes Franciscus Gnidovec, Vincentianus sodalis, Scopiensis Episcopus, per vitam suam fideliter repraesentarit; namque illud «Omnibus omnia factus», quod ipse titulum sui episcopalis muneris sumpserat, clarissimo testimonio est eum omnem vitam suam pro fratribus prodegisse.

Hic Famulus Dei, in pago, quem vulgo Veliki Lipovec appel​lant, in Slovenia, die 29 mensis Septembris, anno 1873, natus, puer septem annorum matre orbatus est (haec enim, dum quintum natu infantem in lucem ederet, perierat); quam ipse in reliquum vitae tempus cum sibi ademptam usque defleret, tamen insignem, qua eadem praedita erat, pietatem veluti hereditate accepit. Litterarum primordiis imbutus est primum in loco, ubi genitus erat, deinde vero in ludo fratrum Franciscalium, in urbe quam vocant Novo Mesto, ibique deinceps in Gymnasium atque in Lyceum itavit. Cum autem sub idem tempus pater quoque decessisset, Ioannes, qui interea sese divinitus ad sacra capessenda munia vocatum iampridem agnoverat, maturitatis experimento probatus, in Semi​narium Labacense, ad exercenda theologiae studia, ingressus est; ibique etiam Vincentianos sodales cognovit, qui eum in suam sodalitatem post multos annos cooptaturi erant. Sacram denique ordinationem recepit die 23 mensis Iulii, anno 1896, nondum viginti tres annos natus adulescens, in aede principe Labacensi.

Primum itaque in paroecia SS. Barbarae et Agathii, in oppido Idrija, curionis adiutor fuit, indeque postea Vipacum (Vipavam vulgo Sloveni nominant) motus est. Illic Dei Famulus, ut erat de uniuscuiusque animi salute sollicitus, cunctos ad se attrahebat, attractos autem adhortatione salutari firmabat, et maxime adule​scentes, qui eum colebant, eum quaerebant, eum denique dilige​bant: pro ipsis enim Marialem Congregationem in paroecia condiderat.

Anno autem 1899, iussu Episcopi Labacensis, Vindobonam, ad publicum Athenaeum, ad consequendum philosophiae doctoris insigne, missus est; postea vero alia sibi delata munera ipse summa cum alacritate summaque cum fide adimplevit. Primum enim in urbe Kranj, in Gymnasio, unum annum docuit; deinde magister fuit idemque praefectus Gymnasii-Lycei Episcopalis S. Stanislai, in loco Sentvid (ita vulgo dicunt), prope Labacum, quod quidem ipse quattuordecim annos rexit; praeterea primi periodici commen​tarii pro discipulis, Sloveno conscripti sermone (qui Mentor), auctor fuit. Saeviente autem populorum fere omnium conflictu, ingens illud aedificium, in quo S. Stanislai Collegium sedem habebat, a cellis vinariis ad cenacula usque militibus vulneratis stipatum est, pro quibus Ioannes partes cappellani voluntarii in se recepit.

Interea sacerdos egregius, ut in Vincentianam sodalitatem nomen suum daret, voluntatem atque consilium in pectore iampridem volutabat; quod ipse tandem fecit die 8 mensis Decembris, anno 1919. Anno autem 1924, in Labacensi templo sodalium Vincentianorum, Deo et Sacratissimo Cordi Iesu dicato, idem consecratus est in Episcopum Scopiensem-Prisrianensem, immensae quidem Dioecesis Antistitem, Macedoniam, Cosovum partesque Serbiae et Nigrimontii, haud magnas, complectentis.

Scilicet in tam lata tamque composita regione difficultates inerant ingentes. Illic enim natione, religione inter se differentes homines perpetua simultate distineri; praeterea in Albanienses, in Bulgaros, in Graecos suae cuiusque patriae integrandae varia irrepere studia; omnia denique, etiam dominico pascendo gregi expresse suscepta, per suspicionem fieri. Ioannes autem, cum Prisrianae domicilium sibi constitueret, multa cum populi exsultatione est exceptus, et maxime ab Albaniensibus Croatisque, inter quos Hungari catholici nominis, Tzechi aliique advenae sedem ponere coeperant. Ipse tamen, recens ad eam curam destinatus, omnibus ad unum operam dabat, et vero etiam iis, qui vulgo laramani (seu cryptocatholici) ferebantur, videlicet ut coram omnibus se catholicos profiteri possent.

Ceterum Dei Famulus, quippe quem nec animi lenitas neque caritas umquam deficeret, dum quam plurimos e grege sibi concredito evangelica luce illustraret, dum eosdem ad summam hominum dignitatem proveheret, nec suis privatis opibus nec suopte quidem labori umquam pepercit. Talis ergo christianae virtutis heros in variis vitae suae adiunctis plane sacerdotem se praebuit: candida enim, qua ipse pollebat, pietas, assidua exculta precatione, ad industriam et caritatem redibat. Quin etiam vir Dei fortissimus, eximia in Sacratissimam Eucharistiam innixus religio​ne, Christi vultum in quolibet homine agnoscere valebat, et maxime in aegris in iisque omnibus qui aerumnis, vel aliis angustiis quibuscumque, affligerentur.

Cum autem Ioannes, anno 1934, episcopalem sedem, Prisriana motam, Scopiam transtulisset, anno 1938 dioecesanae Synodo interfuit, quae nona quidem eius Dioecesi, ipsi vero novissima fuit: iampridem enim graviter aegrotabat, praesertim ex assiduo dolore capitis, eoque magis magisque ingravescenti. Incomitatus tamen cum postremum Labacum iter fecisset, multis cum Episcopo eius urbis habitis colloquiis, ibidem pientissime requievit die 3 mensis Februarii, anno 1939 (erat enim feria sexta dies ille, prima eius mensis); triduoque post, facto ei sollemni funere in Labacensi templo, Deo et Sacratissimo Cordi Iesu dicato, in coemeterio Sanctae Crucis (S. Kriz vulgo dicunt), inter defunctos Vincentianos sodales, sepultus est, cum interim epheme​ris quaedam, in eius regionis vulgus proposita, «Sanctum Episcopum» obiisse nuntiaverat.

Increbrescente igitur eiusmodi sanctimoniae fama, in Curia Labacensi, Cognitionalis Processus, a die 25 mensis Ianuarii, anno 1978, ad diem 30 mensis Iulii, anno 1984, in Curia vero Scopiensi-Prisrianensi, Rogationalis Processus, a die 26 mensis Maii, anno 1979, ad diem 27 mensis Maii, anno 1983, instituti sunt; quorum et singulorum vim Processuum Congregatio de Causis Sanctorum ratam fecit per decretum die 2 mensis Maii, anno 1986, latum. Positione confecta, more tralaticio disceptatum est num Dei Famulus christianas virtutes, ipseque heroicum in modum, exercuisset. Die autem 3 mensis Aprilis, anno 2009, felici quidem cum exitu, habitus est Congressus Peculiaris Theologorum Consultorum. Amplissimus denique Purpuratorum Patrum et Antistitum coetus, in Comitiis Ordinariis, quae die 9 mensis Februarii, vertenti anno 2010, gesta sunt, audita relatione Exc.mi D.ni Marcelli Semeraro, Episcopi Albanensis, Causae Ponentis, agnovit Dei Famulum theologales, cardinales iisque adnexas virtutes, heroicum quidem in modum, exercuisse.

Facta demum de hisce omnibus rebus Summo Pontifici Benedicto XVI per subscriptum Archiepiscopum Praefectum accurata relatione, Beatissimus Pater, vota Congregationis de Causis Sanctorum excipiens rataque habens, hodierna die declara​vit: Constare de virtutibus theologalibus Fide, Spe et Caritate tum in Deum tum in proximum, necnon de cardinalibus Prudentia, Iustitia, Temperantia et Fortitudine, iisque adnexis, in gradu he​roico, Servi Dei Ioannis Francisci Gnidovec, Episcopi Scopiensis, Congregationis Missionis, in casu et ad effectum de quo agitur.

Mandavit autem Beatissimus Pater ut praesens decretum publici iuris fieret et in acta Congregationis de Causis Sanctorum referretur.

Datum Romae, die 27 mensis Martii A.D. 2010.

